
Efni: Umsögn um frumvarp til laga um breytingu á búvörulögum, 85. mál

SVÞ -  Samtök verslunar og þjónustu vísa til erindis atvinnuveganefndar Alþingis, dags. 3. mars 
sl., þar sem óskað er umsagnar samtakanna um frumvarp til laga um breytingu á búvörulögum, 
nr. 99/1993, með síðari breytingum, 85. mál. Í umræddu frumvarpi er lögð til sú breyting á 
búvörulögum að í stað þess að leggja svokölluð útboðsgjöld á tollkvóta á landbúnaðarvörur, 
þ.e. í þeim tilvikum þar sem sótt er um meira magn en í boði er, verði hlutkesti látið ráða 
úthlutun þeirra. Eins og fram kemur í athugasemdum við frumvarpið var á 144. löggjafarþingi, 
með vísan til dóma Héraðsdóms Reykjavíkur frá mars 2015, gerð sú breyting á búvörulögum 
að í stað þess að ráðherra hafi val á milli þess að leggja umrætt gjald á eða láta hlutkesti ráða í 
þeim tilvikum sem sótt er um meira magn en í boði er hverju sinni þá ber ráðherra þá skyldu að 
leggja útboðsgjöld á tollkvóta. Í athugasemdum við fyrirliggjandi frumvarp er einnig gagnrýnt 
hvernig staðið var að umræddri breytingu, m.a. samráðsleysi hvað varðar þá breytingu, og taka 
SVÞ undir þá gagnrýni frumvarpshöfunda, bæði hvað varðar lagabreytinguna sjálfa sem og 
hvernig staðið var að henni.

Hvað varðar fyrirliggjandi frumvarp þá styðja SVÞ þá breytingu sem þar er lögð fram en með 
umræddri tillögu, nái hún fram að ganga, verður ekki lagt á tollkvóta sérstakt útboðsgjald heldur 
mun hlutkesti ráða þeirri úthlutun sem felur ekki í sér sérstaka gjaldtöku af umsækjendum líkt 
og viðgengst nú. Tillaga þessi fellur vel að þeirri gagnrýni sem SVÞ hafa haft um þá slagsíðu 
sem uppi er varðandi útboð á tollkvótum vegna landbúnaðarvara, m.a. á grundvelli samningsins 
um stofnun Alþjóðaviðskiptastofnunarinnar (WTO) og samninga við Evrópusambandið. 
Samkvæmt því fyrirkomulagi sem íslenska ríkið hefur komið á eru umræddir tollkvótar boðnir 
út og þeir aðilar sem þá hljóta gera slíkt með því að greiða fyrir þá sérstakt gjald. Þegar ásókn 
í tollkvóta er mikil þá er um leið hátt verð greitt fyrir þá kvóta sem leggst ofan á annan beinan 
og óbeinan kostnað sem fyrirtækin leggja út í til að fullnýta sér kvótana. Áhrif þessa er að 
innflutningskostnaður og þ.a.l. vöruverð til neytenda er óumflýjanlega hærra en ella sem gengur 
þvert á tilgang m.a. WTO samningsins um að draga úr innflutningshindrunum og auka 
samkeppni á tilteknum vörum hjá aðildarríkjum. Vísast hér m.a. til framsöguræðu 
forsætisráðherra, 27. mál á 119.löggjafarþingi, með frumvarpi þar sem lagðar voru til 
lagabreytingar vegna aðildar Íslands að WTO þar sem sagði að með breytingum á tollum á 
landbúnaðarvörum vegna umræddrar aðildar er landbúnaði veitt aðhald með nokkrum 
innflutningi á lægri tollum sem mun koma neytendum til góða bæði í auknu vöruvali og lægra 
verði. Ljóst er að allur viðbótarkostnaður varðandi hagnýtingu á umræddum tollkvótum gengur 
gegn þessum tilgangi þeirra. Sem afleiðing þessa er uppi vafi hvort umræddir tollkvótar, með 
þeim kostnaði sem felst í því að öðlast þá og nýta, feli í sér það mikinn fjárhagslegan ávinning 
að unnt sé að bjóða upp á samkeppnishæfa vöru hér á landi, þ.e. hvað verð varðar, neytendum 
og innlendri samkeppni til hagsbóta. Í ljósi þessa gengur umþrætt gjaldtaka óumdeilanlega gegn 
markmiði tollkvóta á landbúnaðarvörum.

Þá benda SVÞ á að Samkeppniseftirlitið hefur, m.a. í umsögn eftirlitsins frá 14. mars 2012 um 
508. mál á 140. löggj afarþingi, einnig bent á að núverandi fyrirkomulag hvað varðar innflutning 
á landbúnaðarvörum, sem felur í sér takmarkanir eða stýringu á innflutningi, hafi í för með sér 
takmörkun á atvinnufrelsi sem leiði til hækkunar vöruverðs til neytenda og fer gegn markmiði 
samkeppnislaga. Þá gagnrýndi Samkeppniseftirlitið einnig í umræddri umsögn að innlendum 
afurðarstöðvum er heimilt að bjóða í umrædda tollkvóta en þessir aðilar hafa óneitanlega og 
augljóslega beina eða óbeina hagsmuni af því að halda verði á innfluttum landbúnaðarafurðum 
sem hæstu þannig að þær veiti innlendri búvöru sem minnst samkeppnislegt aðhald.

SVÞ benda á að í skýrslu Samkeppniseftirlitsins um samkeppni eftir hrun, nr. 2/2011, er sérstök 
umfjöllun um markað fyrir kjöt og egg þar sem taldar eru upp hinar ýmsu aðgangshindranir 
sem torvelda því að samkeppni komist á varðandi þann markað. Í umræddri skýrslu er m.a. að 
finna eftirfarandi tillögu eftirlitsins um breytingar á útboði á tollkvótum fyrir landbúnaðarvörur:

„ Útboð landbúnaðarráðumytisim á tollkvótum vegna innflutnings á nautakjöti, 
svínakjöti, alifuglakjöti og smjöri og ostum verði fellt niður í núverandi mynd. Þess 
í stað verði úthlutun tollkvóta endurgjaldslaus og eftir atvikum hlutkesti varpað sé 
ásókn umfram kvóta.“

Í þessu samhengi vísa SVÞ m.a. til áðurnefnds markmiðs landbúnaðarsamnings WTO um að 
draga úr innflutningshöftum en umrædd útboðsgjöld falla óneitanlega undir slíkar takmarkanir. 
SVÞ taka undir ábendingar Samkeppniseftirlitsins varðandi þær takmarkanir á samkeppni sem 
núverandi fyrirkomulag úthlutunar á tollkvótum vegna landbúnaðarvara felur í sér. Ítreka SVÞ 
að umræddum landbúnaðarvörum er ætlað að örva samkeppni á innanlandsmarkaði ásamt því 
að rýmka fyrir um viðskipti á milli landa með umræddar vörur og því er innheimta á sérstöku 
útboðsgjaldi síst til þess fallin að ná fram því markmiði.

SVÞ benda loks á að innflutningsvernd á landbúnaðarvörum hefur lengi verið þyrnir í augum 
verslunarinnar og þá sér lagi hvernig beiting og/eða misbeiting þeirrar verndar hefur tíðkast hér 
á landi af hálfu íslenskra stjórnvalda. SVÞ hafa með einum hætti eða öðrum þurft að berjast 
fyrir því lengi að komið verði á sanngjörnu kerfi varðandi innflutning á landbúnaðarvörum og 
að stjórnvöld framfylgi alþjóðlegum skuldbindingum íslenska ríkisins um að opna fyrir 
innflutning á þeim vörum. Má í þessu samhengi nefna að samtökin og/eða aðildarfélög þeirra 
hafa kvartað undan umþrættri framkvæmd íslenska ríkisins til umboðsmanns Alþingis og 
Eftirlitsstofnunar EFTA (ESA) og þá hefur framkvæmd þessara mála verið borin undir almenna 
dómstóla. Hafa bæði dómstólar sem og umboðsmaður Alþingis jafnt sem ESA fallist á 
röksemdir þær sem SVÞ og aðildarfélög þeirra hafa haldið frammi og gert um leið athugasemdir 
varðandi framkvæmd íslenska ríkisins á þessu sviði. Hins vegar má ráða að stjórnvöld hafi í 
kjölfar niðurstaðna bæði umboðsmanns Alþingis og dómstóla ekki lagt út gagngerar breytingar 
á búvörulöggjöfinni að öðru leyti en að gera smávægilegar lagfæringar sem á engan hátt geta 
talist til batnaðar eða til þess fallnar að koma á réttlátu kerfi á þessu sviði með heilbrigðri 
samkeppni að leiðarljósi. Því telja samtökin löngu tímabært að endurskoða búvörulögin með 
það að markmiði að draga úr þeim hindrunum sem sú löggjöf felur í sér og að mati SVÞ er það 
frumvarp sem hér er til skoðunar skref í rétta átt í þeirri vegferð.

Með vísan til framanritaðs taka SVÞ heilshugar undir þá breytingu sem lögð eru til í 
fyrirliggjandi frumvarpi og ítreka samtökin mikilvægi þess að sú breyting fái brautargengi á 
Alþingi.

Er framangreindum athugasemdum SVÞ hér með komið á framfæri við atvinnuveganefnd 
Alþingis og gera samtökin að öðru leyti ekki frekari athugasemdir við fyrirliggjandi frumvarp. 
SVÞ áskilja sér þó rétt til að koma frekari athugasemdum á framfæri á síðari stigum og lýsa sig 
um leið reiðubúin til að funda um efnið sé þess óskað af hálfu nefndarinnar.

Virðingarfyllst, 
f.h. SVÞ

(_ / / / / / / / / /
Lárus M. K. Ólafsson, hdl.

